
�上一齣

第十五齣　長亭送別

下一齣�

〔老法本上〕今日送張生赴京。就十里長亭安排下筵席。我和長老先行。不見張生小姐

來到。〔旦生貼同上旦〕今日送張生上朝取應。早則離人傷感。況値着暮秋天氣。好煩

惱人也呵。悲歎聚散一盃酒。南北東西萬里程。

【端正好】碧雲天。黃花地。西風緊北雁南飛。曉來誰染霜林醉。總是離人泪。

【滾繡毬】恨相見得遲。怨歸去得疾。柳絲長玉驄難繫。恨不得倩疎林挂住斜暉。馬兒

迍迍行。車兒快快隨。却吿了相思迴避。破題兒又早別離。聽得一聲去也鬆了金釧。遙

望見十里長亭減了玉肌。此恨誰知。

〔貼〕姐姐。今日怎麽不打扮。〔旦〕紅娘呵。你那知我的心哩。

【叨叨令】見安排着車兒馬兒不由人熬熬煎煎的氣。有甚心情花兒靨兒打扮的嬌嬌滴滴

媚。准備着被兒枕兒則索昏昏沈沈的睡。從今後衫兒袖兒都搵做重重曡曡的泪。兀的不

悶殺人也麽歌。兀的不悶殺人也麽歌。今已後書兒信兒索與我恓恓惶惶的寄。

〔同至長亭見老介老〕張生和長老坐。小姐這壁坐。紅娘將酒來。張生。你向前來。是

X-GORB Books | zh.wikisource.org | CC BY-SA 4.0 1 / 4



北西廂記/15

自家人。不要迴避。此行努力。掙揣一個狀元囘來。休得辜負了俺孩兒。〔生〕小生託

夫人餘廕。憑着我胸中之才。覷官如拾芥耳。〔本〕夫人主張不差。張先生不是落後的

人。〔把酒坐介旦長吁介〕

【脫布衫】〔旦〕下西風黃葉紛飛。染寒烟衰草萋迷。酒席上斜簽着坐的。蹙愁眉死臨

侵地。

【小梁州】〔生〕我見他閣泪汪汪不敢垂。恐怕人知。猛然見了把頭低。長吁氣。推整

素羅衣。

【么】〔旦〕雖然久後成佳配。這時節怎不悲啼。意似癡。心如醉。昨宵今日。淸減了

小腰圍。

〔老〕小姐把盞者。〔貼遞酒旦把盞生嘆介旦〕請酒。

【上小樓】〔旦〕合歡未已。離愁相繼。想着俺前暮私情。昨夜成親。今日別離。我諗

這幾日相思滋味。卻原來比別離情更增十倍。

【么】年少呵。輕遠別。情薄呵。易棄擲。全不想腿兒相壓。臉兒相偎。手兒相攜。你

與俺崔相國做女壻夫榮妻貴。但得一個並頭蓮索强似狀元及第。

〔貼〕姐姐不曾喫早飯。飮一口兒湯水。〔旦〕紅娘。甚麽湯水嚥得下。

【滿庭芳】供食太急。須臾對面。頃刻別離。若不是酒席間子母每當迴避。有心待與他

舉案齊眉。

【么】雖然是廝守得一時半刻。也合着俺夫妻每共卓而食。眼底空留意。尋思起就裏。

險化做望夫石。

〔老〕紅娘把盞者。〔貼把酒介〕

【快活三】〔旦〕將來的酒共食。嘗着似土和泥。假若便是土和泥。也有些土氣息。泥

滋味。

【朝天子】煖溶溶玉醅。白泠泠似水。多半是相思淚。眼面前茶飯怕不待要喫。恨塞滿

愁腸胃。蝸角虛名。蠅頭微利。拆鴛鴦在兩下裏。一個在這壁。一個在那壁。一遞一聲

長吁氣。

〔老〕輛起車兒。我先囘去。小姐和紅娘隨後來。〔下本辭生介〕此一行別無話說。貧

僧准備買登科錄。拱候先生榮歸。做親的茶飯。少不得貧僧的。先生鞍馬上保重者。從

今懺悔無心禮。專聽春雷第一聲。〔下〕

【四邊靜】〔旦〕霎時間盃盤狼藉。車兒投東馬兒向西。兩意徘徊。落日山橫翠。知他

今宵宿在那裏。有夢也難尋覓。

先生此去得官不得官。須早辦歸期。〔生〕小生這一去。白奪一個狀元。正是靑雲有路

終須到。金榜無名誓不歸。〔旦〕君行無所贈。口占一絕。爲君送行。棄擲今何在。當

時且自親。還將舊來意。憐取眼前人。〔生〕小姐之意差矣。張珙更敢憐誰。謹賡一絕。

以表寸心。人生長遠別。孰與最關親。不遇知音者。誰憐長嘆人。

【耍孩兒】〔旦〕淋漓襟袖啼紅泪。比司馬靑衫更溼。伯勞東去燕西飛。未登程先問歸

期。雖然眼底人千里。且盡生前酒一盃。未飮心先醉。眼中流血。心內成灰。

【五煞】到京師服水土。趁程途節飮食。順時自保揣身體。荒村雨露宜眠早。野店風霜

要起遲。鞍馬秋風裏。最難調護。最要扶持。

【四煞】這憂愁訴與誰。相思只自知。老天不管人憔悴。泪添九曲黃河溢。恨壓三峯華

嶽低。到晚來悶把西樓倚。見了些夕陽古道。衰柳長堤。

【三煞】笑吟吟一處來。哭啼啼獨自歸。歸家若到羅幃裏。昨日個繡衾香煖留春住。今

夜個翠被生寒有夢知。留戀你別無意。見據鞍上馬。閣不住淚眼愁眉。

我有句話兒囑付你。〔生〕小姐有甚麽言語。敢不依從。

【二煞】〔旦〕你休憂文齊福不齊。我則怕你停妻再娶妻。你休要一春魚雁無消息。我

這裏靑鸞有信頻須寄。你休要金榜無名誓不歸。此一節君須記。若見了異鄕花草。再休

似此處棲遲。

〔生〕再有誰似小姐的。小生怎肯又生此念。

【一煞】〔旦〕靑山隔送行。疎林不做美。淡烟暮靄相遮蔽。夕陽古道無人語。禾黍秋

風聽馬嘶。我爲甚懶上車兒內。來時甚急。去後何遲。

〔貼〕老夫人去好一會。姐姐。咱家去罷。

【收尾】〔旦〕四圍山色中。一鞭殘照裏。遍人間煩惱塡胸臆。量這些大小車兒如何載

得起。

〔下生〕琴童。趕上一程兒。早尋個宿處。泪隨流水急。愁逐野雲飛。〔下〕

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

